
 Bu gün bizim diqqət mərkəzində 
dayanan XXI əsr Azərbaycanı, Vətən 
müharibəsi və müasir Qarabağ zəruri 
fəaliyyətlərin kompleksi kimi məhz 
İdeyadır. Bizi çağdaş tarixin öncinahına 
çıxaran ideya. Elxan Zal Qaraxanlının 
“Azərbaycan simfoniyası” və Balayar 
Sadiqin “Zəfər simfoniyası”, “Şəhid 
ətri” də bu ideyanı müasir Azərbaycan 
ədəbiyyatında milli özünüdərkin aparıcı 
tendensiyası kimi əks etdirirlər:

...Söylədin: “Qarabağ Azərbaycandır!”
Adi torpaq deyil, canımda candır!
Yolunu gözləyir, gör bir haçandır –
Arzu yollarımda ümid sarvanım,
Min yaşa, müzəffər Baş Komandanım!
 (Balayar Sadiq)
Sabir Rüstəmxanlının Vətən 

müharibəsindəki Qələbə ruhunu özündə 
yaşadan son iki poeması – “Savaş 
bitməmiş hələ” və “Qarabağa dönüş” 
– Azərbaycanın bir dövlət və millət 
olaraq necə qüdrətli mənəvi gücə, siyasi 
iradəyə malik olduğunu, bu qocaman 
məmləkətin saflıq və həqiqət üçün susa-
yan müasir dünyaya necə gərək olduğu-
nu anladan ərən görklü zərif eposlardır. 

 Vaqif Bəhmənlinin işğalın başlama-
sından Zəfər gününə qədər təqribən 
30 illik dövrü əhatə edən bir kitablıq 
(“Mən əsgərəm, Qarabağ!..”) şeir və 
poemaları – Qarabağın tale yazısı-
dır. Qarabağın tale kitabı “Vətənimə 
sübh duası” proloqu ilə başlayır. Vətən 
müharibəsinin od-alovunun yanğısı ilə 
yazılmış bu əsər müasir Azərbaycan 
poeziyasının ən parlaq keyfiyyətlərini – 
klassik şeir ənənəsinə yaradıcı sadiqliyi, 
forma və məzmunun daxili qafiyələnmə 
ilə süslənən vəhdətini və ilk misradan 
son misraya qədər ideyanın patetik 
vəcdlə hərəkətini, tarixi təməllərimizə 
söykəncin ərənlik ruhunu, uzun illər Qa-
rabağ ətrafında yallı gedən məkrli siyasi 
oyunlara eyhamı, Vətənin zəncirlənmiş 
parçasının yağı əlindən qurtula-qurtula 
nəfəs dərməsinin Azərbaycan əsgərinə, 
vətəndaşına verdiyi sonsuz həzzi və xal-
qın ilham qaynağı olan Ali Baş Koman-
dan İlham Əliyevdə ümummilli vəhdətin 
triumfa çatmasını özünün dolğun meta-
forik mənzərəsində əks etdirə bilir: 

Qanadlanıb Şuşaya,  
                              o müqəddəs guşəyə,

Şehli Xarı-bülbülü dərdim,  
                              ilhama gəlib!

  Ali Baş Komandanın adınadı ilhamım,
İlhamım əmr eləyib,  

                              ordum ilhama gəlib!
Qarabağ – Azərbaycan!..  

                                Hayqırır bir ağızdan,
Qələbəyə şığıyır yurdum, ilhama gəlib!
Sənətin öncəgörüm duyğusu fəhmin 

də qanunauyğun əlamət olduğunu bəlli 
edir. Fərid Hüseynin “Yumruq günü” 
şeiri Vətən müharibəsinin ilk günlərində 
çap ediləndə, hərbi sirr kimi hələ məlum 
deyildi ki, Azərbaycan Ordusunun 
Ermənistan silahlı qüvvələrinə qarşı 
döyüşü “Dəmir yumruq” əməliyyatı 
adı altında keçirilir. Lakin gənc şair 
Azərbaycan xalqının qisas zamanını 
“Yumruq günü” kimi “kodlaşdırmışdı”. 

Müstəqilliyimizin başlanğıc 
mərhələsində Qarabağı itirməyimiz və 
30 illik işğal dövrünün faciəvi acıları 
Azərbaycan nəsrində gerçək bədii ya-
şantlarını tapmışdı. Bütün bu acılara son 
qoyan Vətən müharibəsi isə, adətən, 
hadisələrin iliklərinə, proseslərin toxu-
malarına varmaq, onların bədii arxitek-
turasını biçimləmək spesifikasına malik 
olan nəsr poetikasında hələ indi-indi 
seçkin təsvir keyfiyyətlərini alır. Lakin, 
heç şübhəsiz ki, XXI əsrin ilk çərəyində 
Azərbaycan dövlətinə və xalqına tarixi 
zəfər qazandıran Vətən müharibəsi öz 
dramatizmi ilə daha çox nəsr və drama-
turgiyamızda bədii sənət monumentallı-
ğını əldə edəcək. 

Nəsrin ilk “savaş qənimətləri” buna 
əsas verir. Özü qaçqınlıq həyatı yaşa-
yan, müharibənin olmazın iztirablarını 
çəkən və ötən onilliklərdə əsərlərində 
o iztirabların canlı portretlərini yara-
dan Azad Qaradərəlinin son bir ildə 
yazdığı hekayələr kitabı və “Cəbrayıl 
əfsanəsi” romanı, Elçin Hüseynbəylinin 
Qarabağ mövzulu yaradıcılığının uğurlu 
davamı kimi “Əsgər barmağını əmən 
körpə”, “Həcər”, “Vəsiyyət”, Kənan 
Hacının “Qarabağ hekayələri” silsiləsi 
“Vətən Müharibəsi nəsri” məcrasının 
genəlməsinə stimul verəcəkdir. İşğal 
altındakı bölgələrimiz bir-bir azad olun-
duqca zəngləşib-təbrikləşdiyim gənclik 

dostum zəngilanlı Azad hər dəfə göz 
yaşları içərisində boğula-boğula danışsa 
da, onun “Cəbrayıl əfsanəsi” – başdan-
başa Hünər və Qəhrəmanlıq romanıdır. 

Dramaturgiya teatr səhnəsinə çıxmaq 
imkanı ilə müharibənin metafizikasını 
daha vizual canlandırmaq potensialına 
malikdir. Burada ədəbiyyatın müharibəni 

hər zamandan, hər məkandan, hər bir 
ayrıca insandan (personajdan) görən 
gözü daha geniş açılır. Etiraf edək ki, 
bizdə dramaturgiya, məsələn, poezi-
ya ilə “rəqabətdə” uduzur. Yəqin ki, 
bu bizdə şeiriyyət ənənəsinin tarixi 
gücündən irəli gəlir. Fəqət dramatur-
giyanın hər hansı milli mədəniyyəti 
ən yüksək statusda təmsil və təqdim 
etməyin üstünlüyünü nəzərə alsaq, onda 
gərək Azərbaycan dramaturgiyası “sənət 
periferiyasında” qalmasının səbəbləri 
üzərində düşünə. Əlbəttə, dram əsərləri 
elə çox yazılmır. Ancaq bizim praktikada 
bu azın da azıdır. Bir il ərzində ədəbi 
bətndən yalnız bir-iki dram doğulub: 
Qəşəm Nəcəfzadənin Azərbaycanın Milli 
Qəhrəmanı, yəhudi əsilli Albert Aqaruno-
vun unudulmaz xatirəsinə həsr olunmuş 
“Ölüm qaldı o dünyada” və Ay Bəniz 
Əliyarın “Xarıbülbül” pyesləri.

Vətən müharibəsi və Milli Ordumu-
za dəstək xüsusunda daha geniş fikir 
mübadiləsi Azərbaycan ədəbi medi-
asında aparılmışdır. “Azərbaycan” və 
“Ulduz” dərgiləri, “Ədəbiyyat qəzeti”, 
“525-ci qəzet”, “Ədalət” qəzetləri, digər 
ədəbiyyat, mədəniyyət və incəsənət 

portallarında Azərbaycanın görkəmli 
ədəbiyyat və mədəniyyət nümayəndələri, 
yazıçılar, alimlər, sənətkarlar, gənc 
ədəbiyyatçılar məqalə və esselərində, 
bədii-publisistik yazılarında Qarabağ 
müharibəsinə müstəqil dövlətimizin 
taleyüklü problemi olaraq fəal münasibət 
bildirmişlər. Onların baş redaktorları 

və məsul komandası rəhbərlik etdikləri 
mətbuat orqanlarını müharibənin və 
qələbəyə doğru yürüşün “ədəbi poli-
qonuna” çevirmişdilər. “Azərbaycan”da 
İntiqam Qasımzadənin “Yazılsın tarixə 
bir qızıl xətlə...”, “Ədəbiyyat qəzeti”ndə 
Azər Turanın “Salam Türkün Bayrağına 
və yaxud dağılan erməni mifi”, “Tanrının 
evi – Türk Qarabağ və Bir hilal uğru-
na batan günəşlər…”, “Ulduz”da Qulu 
Ağsəsin “Saat 6-nı gözləyirəm” adlı 
baş məqalələri və s. məmləkətin silah-
qələmlərinin səfərbərlik çağırışı idi. 

Müharibənin ən qızğın çağında 
AZƏRTAC Azərbaycanın Xalq yazıçı-
sı Elçinin “Xalqın qələbəsi və xalqın 
faciəsi” yazısını təqdim edir. Vətən 
müharibəsinin zirvə anında (8 noyabr 
2020) – Azərbaycan Respublikasının 
Prezidenti, Ali Baş Komandan İlham 
Əliyevin Şuşanın azad olunması 
münasibətilə tarixi müraciətindən sonra 
Azərbaycan Yazıçılar Birliyinin sədri, 
Xalq yazıçısı Anar “Ədəbiyyat qəzeti”ndə 
xalqımıza gözaydınlığı verir: “Şuşamızı 
inanılmaz hünərlə, şücaətlə, fədakarlıqla 
azad edən döyüşçülərimizə eşq olsun! 
Əsgərlərimiz, zabitlərimiz, generallarımız 

qələbədən sonra sağ-salamat qayıdıb 
Zəfər paradında vüqarla iştirak etsinlər... 
82 yaşım var, Allaha, taleyimə, ordumu-
za, Ali Baş Komandana dua edirəm ki, 
uşaqlığımın, yeniyetməlik çağımın, ahıl 
illərimin şəhəri Şuşanın azad olunduğu 
günü görə bildim. Gözün aydın”.

Prezidentin ümummilli şüara çevril-

miş “Qarabağ – Azərbaycandır!” görkü 
bir gənc yazarın – Günel Mehrinin 
esse mətnindən videoçarxa adlayır və 
vizual məkandan Azərbaycanın hər 
guşəsinə yayılaraq, Vətənlə döyünən 
qəlbləri titrəyişə gətirir: “İndi bildim ki, 
hər yer Qarabağdır!.. İndi bildim ki, 
hər kəs qarabağlıdır... İndi bildim ki, 
şəhidlərlə tükənmir, bütövləşir bu millət!.. 
İndi bildim ki, tək ön cəbhə deyil, arxa 
cəbhədir Qarabağ! İndi üzümü Məğribə 
və Məşriqə tutub rahat ürəklə deyirəm: 
– Ehey! Eşidirsən, dünya? Qarabağ – 
Azərbaycandır! Başını dik tut, Vətən, 
eşidirsən? Qarabağ – Azərbaycandır! 
Azərbaycandır – Qarabağ!”.

 Sizə inamla deyirəm: Böyük 
Azərbaycan ədəbiyyatı bu qutsal ruhun 
təcəllası ilə, halal qanın qatbaqat 
yaddaşı ilə, milli varlığımızı kökündən 
çiçəyinədək dərk etməyin zəkası ilə 
yaradılacaqdır! Cəbhədə əsgər kimi 
döyüşən gənc şair Emin Piri müharibə 
fenomeninə onun öz sərt reallığından 
baxsa da, insanlıq dəyərlərinin dilemma-
sı qarşısında seçim etmək tərəddüdünü 
də yaşayır: Qarşı səngərdəki düşmən 
ordusunun əsgəri Azərbaycan snaype-

rinin hədəfindədir. Müharibə deyir – vur. 
Ədəbiyyat deyir – dayan! Azərbaycan 
əsgəri, təbii ki, müharibə qanunları ilə 
hərəkət edib, düşməni vurur. Fəqət bu 
hissin özü – ədəbiyyatın, sənətin ulu 
qanunlarını varlığında yaşatdığından 
insan mənəviyyatını heç zaman tərk edə 
bilməz.

Savaş dönəmində və sonra 
Azərbaycan ədəbi mediasının “Vətən 
müharibəsi və ədəbiyyat” mövzusunda 
apardığı müzakirələr də ədəbi-humanitar 
düşüncəni bu alfa-problem üzərində 
toparlayır.

Akademik İsa Həbibbəylinin “Bütöv-
lüyün təntənəsi – Zəfərin isti izlərinin 
poeması”, akademik Nizami Cəfərovun 
“Sözümüzün Ali Baş Komandanı”, AMEA-
nın müxbir üzvü Tehran Əlişanoğlunun 
“Tarixin fürsəti”, professor Nizaməddin 
Şəmsizadənin “Erməni faşizmi”, profes-
sor Rüstəm Kamalın “Pənah xanın ruhu”, 
Orxan Arasın “Müharibə ədəbiyyatı”, 
Elxan Zal Qaraxanlının “Qarabağda 
Səlcuq şikəstəsi”, Əsəd Cahangirin 
“Səs”, Təranə Vahidin “Həsrət essesi”, 
Sadıq Elcanlının “Müqəddəs qələbəyə 
and içirəm”, Əlabbasın “Dərs”, Mus-
tafa Çəmənlinin “Cəbhə xatirələrim... 
İyirmi yeddi il sonra” və s. yazılar, 
bütövlükdə, mədəniyyətimizi, ədəbi-
estetik düşüncəmizi Vətən müharibəsinin 
necə təkanlaya bildiyinə və biləcəyinə 
Azərbaycanda yaradıcı insanların 
bəslədiyi inamın örnəyidir. Yazıçı İl-
qar Fəhminin deyimincə, “məhz bu 
qələbədən sonra biz Azərbaycanda 
sözün həqiqi mənasında müharibə 
ədəbiyyatını görə biləcəyik”.

Xalqımızın 27 sentyabr – 10 noyabr 
2020-ci il Vətən müharibəsində çaldı-
ğı böyük qələbə bütün əlamətləri ilə 
Azərbaycanın tarixi-siyasi həyatında yeni 
bir fazanın başlanğıcıdır. Artıq indi Qafqa-
zın ən qüdrətli respublikası Azərbaycan 
bütün bölgədə sülh və əməkdaşlıq 
dönəminin başladığını bəyan edərək, bu 
quruculuq prosesinin önündə getməkdə 
qərarlıdır. 

Vətən müharibəsindəki Qələbə anın-
dan başlayaraq, Azərbaycan ədəbiyyatı 
– qalib Azərbaycanın ədəbiyyatıdır! 
Çağdaş ədəbiyyatımız bu qalibiyyətin 
eyforiyasını yox, ağırlıq və məsuliyyətini, 
həm də əzəmət və qüdrətini yaşamalı, 
bədii mədəniyyətimizin tarixi-genetik 
özəlliyindən gələn müdriklik psixologi-
yasının dərinliklərini üzə çıxarmalıdır. 
Gərək Azərbaycan yazıçısı – Azərbaycan 
Ordusunun əsgəri Şuşanı fəth etdiyi tək 
ədəbiyyatın Şuşa zirvəsini fəth etsin!

Rahid ULUSEL,  
fəlsəfə elmləri doktoru,   

professor

Lənkəranın Şirinsu qəsəbəsində 
şəhid bulağının açılışı olub

M üzəffər Azərbaycan 
Ordusunun erməni 
işğalçıları üzərində 

tarixi qələbəsi ilə başa çatmış 
44 günlük Vətən müharibəsində 
qəhrəmancasına həlak olan 
şəhidlərdən biri də Lənkəran 
rayonunun Şirinsu qəsəbə sakini 
Cəfərli Əmrah Yusif oğlu olub. 
Könüllü olaraq müharibəyə 
getmiş Əmrah Cəfərli  torpaqların 
azadlığı uğrunda qəhrəmancasına 
şəhid olub. Ali Baş Komandan 
tərəfindən o, göstərdiyi  şücaətə 
görə medallarla təltif olunub. Vətən 
müharibəsi şəhidlərinin xatirəsinin 
əbədiləşdirilməsi ilə bağlı tədbirlər 
çərçivəsində şəhid Cəfərli Əmrah 
Yusif oğlunun adına doğulduğu 
Şirinsu qəsəbəsində xatirə bulağı 
tikilib.  

Bugünlərdə şəhidin adına tikilmiş 
bulağın açılışı olub. Bununla əlaqədar 
keçirilən mərasimdə Lənkəran Şəhər 
İcra Hakimiyyətinin başçısı Taleh 
Qaraşov, şəhid valideynləri, ailə üzvləri 
və ictimaiyyət nümayəndələri iştirak 
ediblər.

ŞİH başçısı tədbirdə çıxış edib. 
44 günlük Vətən Müharibəsində Milli 
Ordumuzun əsgər və zabitlərinin ölkə 
Prezidenti, Ali Baş Komandan cənab 
İlham Əliyevin mahir sərkərdəlik baca-
rığı ilə misilsiz qəhrəmanlıq nümunəsi 
göstərdiklərini, düşmən ordusunu, 
onun texnikasını məhv edib torpaq-
ları işğaldan azad etdiklərini bildirib. 
Şəhid və qazilərin Vətən qarşısında 

xidmətlərinin dövlət və xalq tərəfindən 
daim yüksək dəyərləndirildiyini, onla-
rın əziz xatirəsinin heç vaxt unudul-
mayacağını diqqətə çatdıran natiq 
lənkəranlı gənclərin də bu azadlıq 
müharibəsində göstərdiyi misilsiz 
qəhrəmanlığın, vətənpərvərlik ruhu-
nun gələcək nəsillərə örnək olacağını 
xüsusi vurğulayıb. Şəhidlərin xatirəsinin 
əbədiləşdirilməsi istiqamətində 
Lənkəran rayonunda da kompleks 
işlərin görüldüyünü söyləyən ŞİH baş-
çısı bunun bariz nümunəsi kimi Şirinsu 
qəsəbəsində tikilmiş növbəti şəhid 
bulağı olduğunu qeyd edib. 

Mərasimdə çıxış edən digər natiqlər 
və şəhid atası əzizlərinin xatirəsinə 

göstərilən ehtirama, davamlı diqqət və 
qayğıya görə ölkə Prezidenti cənab 
İlham Əliyevə və birinci  vitse-prezident 
Mehriban xanım Əliyevaya  dərin 
minnətdarlıq ifadə ediblər. Açılışın so-
nunda İcra başçısı şəhid valideynləri ilə 
birgə kollektiv xatirə şəkili çəkdirib.

Tədbirin sonunda ŞİH başçı-
sı və tədbir iştirakçıları qəsəbə 
qəbiristanlığına baş çəkib şəhidin 
qəbrini ziyarət edib üzərinə tər çiçəklər 
düzməklə bir daha ehtiramlarını ifadə 
ediblər. Sonra onun və cəmi şəhidlərin 
ruhuna dualar oxunub.

Əli NƏCƏFXANLI,  
“Xalq qəzeti”nin bölgə müxbiri

İşğalçı Ermənistan 
tərəfindən əzəli torpaqları-
mızdakı İslam mədəniyyəti 
abidələri tamamilə məhv 
edilib və ya erməniləşdirilib. 
Mədəniyyət Nazirliyi 
tərəfindən işğaldan azad 
olunmuş ərazilərdə 
monitorinqlər aparılıb. 
Monitorinqlər zamanı 
bu ərazilərdə kitabxana-
lar, mədəniyyət evləri, 
mədəniyyət mərkəzləri, klub-
lar, muzeylər, uşaq musiqi 
məktəbləri, rəsm qalereyaları 
və s. mədəniyyət obyektləri 
qeydiyyata alınıb və onların 
hamısının tamamilə dağı-
dılmış vəziyyətdə olduğu 
müəyyən edilib.

Mədəniyyət naziri Anar 
Kərimov Türkiyənin Anadolu 

agentliyinə müsahibəsində 
bununla bağlı demiş-
dir: “Mədəniyyət Nazirliyi 
tərəfindən aparılan ilkin 
monitorinqlərin nəticələrinə 
əsasən işğaldan azad 
olunmuş ərazilərdə dövlət 
qeydiyyatına alınmış 706 
tarix və mədəniyyət abidəsi 
var. Apardığımız monito-
rinq nəticəsində onların 95 
faizinin dağıdıldığının şahidi 
olduq. Bizi ən çox məyus 
edən məscidlərimizə olan 
münasibətdir. Erməni van-
dalları bütün binaları dağıt-
dıqdan sonra məscidlərdə 
ev heyvanlarını saxlayıblar. 
İşğalı nəticəsində ermənilərin 
Qarabağda dağıdıb vi-
ran qoyduqları muzeylər, 
məscidlər, abidələr tək 

Azərbaycan xalqının mədəni 
irsinə deyil, bütün İslam 
dünyasına, ümumilikdə isə, 
bəşər mədəniyyətinə qarşı 
vandalizm aktı törədiblər”.

Mədəniyyət abidələrinin 
bərpası bu gün dövlətimizin 
diqqət mərkəzindədir. Bu 
sahədə Şuşada aparılan 

bərpa-quruculuq işləri sürətlə 
həyata keçirilir. Burada 
muzeylər bərpa edir, abidələr 
yenilənir, sərgi salonları açılır 
və s. Eləcə də digər işğaldan 
azad edilmiş ərazilərin bərpa 

planlarında mədəniyyət və 
tarixi abidələrin bərpasına 
xüsusi diqqət yetirilmişdir. 
Bu planlarda abidələrin 
hərtərəfli öyrənilməsi, 
həyata keçiriləcək infrast-
ruktur layihələrinin icrası və 
kommunikasiyaların qurul-
ması zamanı tarixi- mədəni 

abidələrin bərpasının uyğun 
formada təmin edilməsi əsas 
məsələlərdəndir.

M.MÜKƏRRƏMOĞLU,  
“Xalq qəzeti”

smartfonları artıq “Azercell” eksklüziv mağazalarında

 Ölkə ərazisini yüksək keyfiyyətli 4G 
şəbəkəsi ilə təmin edən “Azercell” App-
le şirkətinin istehsal etdiyi ən yeni nəsil 
cihazlar ilə inanılmaz sürətdən fay-
dalanmaq imkanı yaradır. “Azercell”in 
Eksklüziv mağazalarından iPhone 13, 
iPhone 13 Pro, iPhone 13 Pro Max 

və iPhone 13 Mini smartfonları əldə 
edən müştərilərə ölkənin aparıcı mobil 
operatoru tərəfindən 3 ay müddətində 
50GB həcmində internet paketi hədiyyə 
olunur. 

Xatırladaq  ki, hələ  oktyabrın 
8-dən yeni iPhone modellərinin limit-
siz imkanlarını “Azercell”lə kəşf etmək 
üçün bütün müştərilərə öncədən sifariş 
imkanı yaradılmışdı. Ən müasir texno-

logiyaları istifadəçi rahatlığı ilə bir araya 
gətirən yeni iPhone modelləri “Super 
Retina XDR” displeyləri, enerjiyə qənaət 
etməyə imkan verən batareya, daha 
səmərəli A15 çipi və sürətli enerji yığma 
sistemi ilə təchiz olunub.  

Ətraflı məlumat üçün https://www.
azercell.com saytına daxil ola bilərsiniz.

“Xalq qəzeti” 

Döyüşən sözün 
Şuşa zirvəsi

XXI əsr Azərbaycanı, Vətən müharibəsi və müasir Qarabağ zəfəri 
əsərinin baş qəhrəmanı Azərbaycan Respublikasının Prezidenti, Ali 
Baş Komandan İlham Əliyevdir. Zəmanəmizin bu diqqətəlayiq faktını 
Azərbaycan ədəbiyyatı duyur, təqdir edir və özünün bədii dünyasının 
episentrinə gətirir. Buna görə də təsadüfi deyildir ki, son bir ildə 
yazılan poemaların əksəriyyəti səciyyəsinə görə “hadisə-poema” 
deyil, “ideya-poema”dır.

Son sutkada koronavirus infeksiyasına  
2102 yeni yoluxma faktı qeydə alınıb

Azərbaycanda yeni növ koronavirus (COVID-19) infeksiyasına son sutkada 2102 yoluxma faktı qeydə 
alınıb, 863 nəfər müalicə olunaraq sağalıb.
Nazirlər Kabineti yanında Operativ Qərargahdan verilən 

məlumata görə, analiz nümunələri müsbət çıxan 15 nəfər 
vəfat edib.

İndiyədək ölkədə ümumilikdə 505 min 554 nəfərin korona-
virus infeksiyasına yoluxması faktı müəyyən edilib, onlardan 
479 min 675 nəfər müalicə olunaraq sağalıb, 6 min 793 nəfər 

vəfat edib. Aktiv xəstə sayı 19 min 86 nəfərdir.
Son sutkada yeni yoluxma hallarının müəyyənləşdirilməsi 

ilə əlaqədar 12 min 189, bu günə qədər isə ümumilikdə 5 
milyon 44 min 744 test icra olunub.

“Xalq qəzeti”

Ermənilər Azərbaycan xalqının əsrlər boyu 
yaratdığı tarixi, mədəni irsini  yer üzündən 
silmək məqsədilə  mədəniyyət abidələrimizi 
də  məhv ediblər. 30 il  işğal altında olan, 
erməniləşdirilməyə və dağıntılara məruz qoyu-
lan daşınmaz tarix-mədəniyyət abidələrimizin 
vəziyyəti bütün dünyaya bəllidir. 

Daha öncə elan edildiyi kimi, Apple Inc. şirkətinin Azərbaycandakı 
eksklüziv telekommunikasiya tərəfdaşı “Azercell Telekom” 15 oktyabr 
tarixindən  ölkəmizdə ən son model iPhone cihazlarının satışını 
gerçəkləşdirir. Uzun müddətdir gözlənilən iPhone 13, iPhone 13 Pro, 
iPhone 13 Pro Max və iPhone 13 Mini smartfonları artıq “Azercell” 
eksklüziv mağazalarında müştərilərə təqdim olunur. 

Qarabağda tarix və mədəniyyət 
abidələrimizin 95 faizi məhv edilib 

